
Quant gudogna il president da vischnanca?
Presidents da vischnancas pitschnas obtegnan plitost ina bunamana

DA CLAUDIA CADRUVI / ANR

■ Tenor in studi gudogna in presi-
dent da vischnanca en media 150 000
francs en la Svizra tudestga. L’anr ha
vulì savair co quai vesa ora en il Gri-
schun ed ha dumandà en diesch
vischnancas: Tge paja ha il presi-
dent? En il Grischun n’existan naginas
directivas da paja per ils presidents da
vischnanca. Francestg Cajacob da l’in-
spectorat da vischnancas constatescha
sulet: «En l’Engiadin’Auta, nua che las
vischnancas èn en ina meglra situaziun
finanziala, èn las pajas pli autas.» Era
en la Val dal Rain obtegnan ils presi-
dents bunas indemnisaziuns. Ma Caja-
cob menziunescha era las vischnancas
fitg pitschnas, nua che las indemnisa-
ziuns èn miserablas, sch’ins quinta ora
la paja per ura: «Mintga dunna che va
a schubregiar ha ina meglra paja.»

Glion e Domat
Martin Montalta, il president da
Glion, è dapi il fanadur en uffezi. El
obtegna 36 000 francs ad onn. Questa
paja è vegnida fixada avant set onns ed
è l’indemnisaziun per in pensum da 25
fin 35 pertschient. La paja è fixa, i na
dat betg dapli daners, sch’i ha ina gia-
da in mais dapli sesidas e lavur. Spesas
n’èn betg cumpridas. Glion ha 2600
abitants.

Peter Wettstein ha in pensum da 50
pertschient a Domat. Sco president da
vischnanca gudogna el 6500 francs il
mais, senza spesas. Wettstein di che ses
engaschi per la vischnanca surmuntia
las uras da lavur usitadas. El lavuria per

il solit sis dis l’emna. La vischnanca da
Domat dumbra 7000 abitants.

Mustér
Il regulativ da paja da Mustér chattan
ins sin la pagina d’internet da la visch-
nanca. Tenor quest regulativ è il presi-
dent Aldo Tuor en la classa da salarisa-
ziun 22 dal chantun. Quai fa ina paja
mensila da 5200 francs. Il presidi è uf-
fizialmain in pensum da 50 per-
tschient. 

Per spesas obtegna il president da
Mustér ina pauschala annuala da 4000
francs.

Davart il pensum di Tuor: L’enga-
schi effectiv saja en vardad circa 80
pertschient. Sco president saja el buna-
main mintga sonda- e dumengiasaira
occupà. Mustér ha 2300 abitants.

Savognin e Donat
A Savognin na din ins betg president,
mabain mastral. Il mastral è Otmar
Netzer, ed el maina ina vischnanca da
950 abitants. Netzer vegn pajà tenor
uras. Cun tuttas sedutas, obligaziuns
da represchentaziun, visitas ocularas ed
autras lavurs vegn il mastral sin in pen-
sum da 20 pertschient, magari era da-

pli. Il salari è 35.50 francs l’ura, senza
spesas.

Il president da Donat è Martin Can-
tieni. El obtegna ina paja fixa annuala
da 4700 francs. Ina sesida vegn indem-
nisada cun 55 francs. Sch’el sto ir in en-
tir di insanua, datti ina schurnada. 

Lü e Duvin
L’indemnisaziun pauschala per il presi-
di a Duvin munta a 4000 francs. En
questa summa èn cumpridas las spesas!
Per ina sesida obtegna il president 30
francs. Sch’el ha ina schurnada d’in
mez u d’in entir di vegn pajà 70 re-
spectivmain 140 francs.

Duvin ha 100 abitants. Impurtant
en quest connex è: Era sch’ina visch-
nanca è pitschna, è la lavur administra-
tiva per part la medema sco en ina
vischnanca da 1000 abitants. Duvin
obtegna da la confederaziun e dal
chantun tuttina blera posta sco ina
vischnanca pli gronda. La correspon-
denza sto vegnir fatga dal president, era
sche lez ha sulet ina bunamana.

Severin Luzzi, il president da visch-
nanca da Lü, obtegna ina pauschala da
2000 francs l’onn. Las spesas na sto el
betg pajar sez sco ses collega da Duvin.

Per ina sesida obtegnia Luzzi 35 francs,
sco el inditgescha sez, e las schurnadas
vegnian indemnisadas cun 120 francs.
Lü dumbra 65 abitants.

Zuoz, La Punt-Chamues-ch 
Zuoz dumbra 1300 abitants. Il presi-
dent da vischnanca Heinz Masüger ha
in pensum da 50 pertschient. Sia paja
brutta munta a 71 000 francs ad onn.
Spesas vegnan pajadas extra.

Jakob Stieger, il president da La
Punt-Chamues-ch, obtegna ina pau-
schala annuala da 20 000 francs. Sedu-
tas externas vegnan remuneradas cun
30 francs l’ura. Il pensum da lavur per
la vischnanca da radund 700 abitants
munta a radund in di l’emna.

Puntraschigna
La suletta vischnanca che n’ha betg vu-
lì dar scleriment davart la paja presi-
diala è stada Puntraschigna. Là è Mar-
tin Aebi president. El ha in pensum da
50 pertschient. Che Puntraschigna na
vul betg dir quant ch’il president gu-
dogna ha probabel da far cun il fatg
che las pajas en l’Engiadin’Auta èn pu-
lit solidas. Puntraschigna ha 1900 abi-
tants.

330 vischnancas e citads da 17 chantuns han dà scleriment davart lur politica da paja. En la rangaziun fa il chantun Grischun na gist
la meglra pareta. Ils emploiads da noss chantun sa chattan sin la terz-davosa plazza. KEYSTONE

Tscherna da professiun: siemi e realitad
Occurrenza d’in di per la tscherna da professiun en la chasa da scola Florentini a Cuira
■ Glindesdi, ils 3 d’october 2005, orga-
nisescha la scola superiura Florentini
a Cuira – sut la direcziun dal post da
stab per dumondas d’egualitad – in di
spezial per la tscherna da professiun
per scolaras e per scolars da las 2.
classas dal stgalim superiur e per lur
geniturs. La finamira da questa occur-
renza è da promover ina tscherna da pro-
fessiun averta. Anc adina sa decidan ble-
ras mattas e blers mats per ina tipica «pro-
fessiun da dunnas» u per ina tipica «pro-
fessiun d’umens» e sa restrenschan uschia
fitg en connex cun lur tscherna da pro-
fessiun.

L’occurrenza per la tscherna da pro-
fessiun porscha als giuvenils ed a lur ge-
niturs in access a differents temas davart
la tscherna da professiun. Per geniturs da

lingua estra stattan a disposiziun translatu-
ras scoladas e translaturs scolads. La da-
maun, suenter ina introducziun commu-
nabla, visitan las scolaras ed ils scolars dif-
ferents lavuratoris. Uschia pon ellas ed els
barattar experientschas cun giuvenils en la
furmaziun professiunala, survegnan infur-
maziuns davart la situaziun actuala da plaz-
zas d’emprendissadi e davart la multifaria-
dad dal mund professiunal en noss chan-
tun e sa fatschentan cun lur maletgs da rol-
las e cun lur cumportament da dependen-
za. Il suentermezdi han ellas ed els la pus-
saivladad d’emprender d’enconuscher las
professiuns da la tecnica da chasa en diffe-
rents manaschis a Cuira. Sut instrucziun
fabritgeschan là tut las scolaras e tut ils sco-
lars in product ch’ellas e ch’els pon pren-
der a chasa sco regurdanza.

Per ils geniturs cumenza l’occurrenza
a las 19.00 cun infurmaziuns generalas
davart l’instrucziun da la tscherna da
professiun en scola. Suenter visitan els
differentas occurrenzas curtas e pon dis-
cussiunar tar differents posts cun persu-
nas spezialisadas e cun auters geniturs.
Tut tenor lur interess survegnan els in-
furmaziuns davart il sistem da scolaziun
svizzer, davart ils dretgs e las obligaziuns
durant l’emprendissadi, davart profes-
siuns artisanal-tecnicas e socialas, davart
la tscherna da professiun sin basa da las
schlattainas, davart fufragnadis che reus-
seschan cun success, davart pussaivla-
dads da scolaziun per giuvenils cun dif-
ficultads d’emprender e davart la preven-
ziun da la dependenza.

Post da stab per dumondas d’egualitad

«Punts» 136 en 
furma da schibetta

■ Finalmain èsi uschè lunsch: I dat
puspè ina novaziun en l’istorgia da
«Punts», ils proxims dis cumpara
numnadamain la prima ediziun da
«Punts» en furma da DVD. Quai ch’è
stà a l’entschatta in’idea sturna d’in
pèr idealists è uss daventà realitad!
Il DVD cuntegna var 200 minutas ma-
terial da film. Il program cumpiglia
d’ina vart contribuziuns e films da la
Televisiun Rumantscha sur da «Punts»
e sur da giuvenils rumantschs e da l’au-
tra vart films libers or da la scena da
film rumantscha.

In grond engraziament tutga franc
a Gion Hosang che ha mess a disposi-
ziun al team da «Punts» sia savida
tecnica e ch’è responsabel per la con-

cepziun da l’entir product. Plinavant
fiss la realisaziun n’er betg stada pus-
saivla senza il sustegn da la Televisiun
Rumantscha.

Las «Punts» èn da cumprar exclusi-
vamain en abunament. «Punts» per in
entir onn custa be 45 francs e sche ti
has interess per las «Punts» tanscha 
in mail a punts@rumantsch.ch u 
in telefon a Maurus Blumenthal sut 
079 394 52 86.

Per l’ediziun en furma da DVD dat-
ti dentant in’excepziun. 

La schibetta po medemamain ve-
gnir pustada tar Maurus Blumenthal
per 15 francs.

Ursin Lutz

Media da 
las pajas 

tenor chantuns
Zug 90 080
Sutsilvania 85 995
Soloturn 84 772
Argovia 83 542
Turitg 83 539
Turgovia 82 940
Basilea-Pajais 81 986
Sursilvania 81 900
Uri 80 450
Son Gagl 80 213
Sviz 80 200
Lucerna 79 000
Appenzell-Dadens 76 202
Schaffusa 75 400
Grischun 75 164
Berna (part tudestga) 75 000
Glaruna 73 001

Terz-davos rang 
per il Grischun

330 vischnancas e citads da 17
chantuns han dà scleriment davart
lur politica da paja. La firma da
cussegliaziun Visura ha cumpare-
glià las cifras e fatg in studi. Tenor
quel figurescha il Grischun sin il
terz-davos rang.

Il meglier gudognan ils em-
ploiads a Zug. Visura ha evaluà las
pajas dal cader da vischnanca, ma
era las pajas bruttas dals chanzlists
e dal persunal da biro. En las visch-
nancas da Zug munta la media da
las pajas annualas a 90 080 francs.
Suenter suondan Sutsilvania e So-
loturn.

A la cua da la glista è Glaruna.
Là pajan ins 73 000 francs als em-
ploiads. Sin il segund-davos plaz è
Berna. Il terz-davos plaz ha il Gri-
schun cun 75 000 francs.

Quant represchentativ  
è il studi?

Il studi da Visura è d’interpretar
cun precauziun. Visura ha interro-
gà sulet 330 vischnancas e citads.
Plinavant para la media da las pa-
jas grischunas anc auta, sch’ins sa
ch’ils salaris en vischnancas pitsch-
nas èn era tar il «cader» fitg mu-
dests.

Tenor Visura gudogna in presi-
dent da vischnanca en la media
150 000 francs. Era questa media
tradescha ch’i sa tracta tar las 330
vischnancas interrogadas plitost da
communas pli grondas.

Il 2006 era 
persunal forestal

Tar il cader da la controlla d’abi-
tants han ins eruì ina paja media da
80 000 francs. La media dal persu-
nal da biro è 70 000 francs.

40 pertschient dals emploiads
èn dunnas. Lezzas gudognan 15
pertschient pli pauc che lur colle-
gas masculins. Tar dunnas giuvnas
n’è la differenza anc betg gronda.
Pir davent da 35 onns, pia suenter
la pausa da famiglia, s’avra la
forsch. 

Per far il studi aveva Visura du-
mandà 1600 vischnancas, 330 èn
sa participadas. L’onn proxim vul
Visura sviluppar vinavant il studi,
integrar la Romandia, ed era inter-
curir las pajas dal persunal
forestal, da l’agid social e d’autras
spartas.

derann
Textfeld
La Quotidiana, 27-09-2005, p.02

derann
Neuer Stempel




